
Om denne boka

Jon Fosse har omsett meisterverket Peer Gynt til nynorsk. Stykket er utan tvil det mest kjende norske teaterstykket gjennom tidene, og figuren Peer Gynt har vore med å forma biletet av kven nordmenn er.

Henrik Ibsens skreiv Peer Gynt i 1867. Stykket vart urframført på Christiana Theater i februar 1876 med musikk av Edvard Grieg. Først i 1948 blei stykket spelt på nynorsk. At Det Norske Teatret hadde fått omsett teksten til nynorsk, skapte kraftige reaksjonar. Ibsen har sidan den gong blitt spelt på nynorsk mange gonger. I 2005 var det premiere på ei legendarisk Peer Gynt-framsyning på Det Norske Teatret. Peer Gynt blei sett opp av den verdskjende regissøren Robert Wilson. Jon Fosse hadde omsett teksten til nynorsk. Fosse har sidan den gong gjort ein del endringar i teksten i retning meir tradisjonell nynorsk. Fosses nye versjon av Peer Gynt blir sett opp på nytt på Det Norske Teatret hausten 2018.


Henrik Ibsen

Peer Gynt

Eit dramatisk dikt

Til nynorsk ved Jon Fosse

 Personar

Åse, enkja etter ein bonde

Peer Gynt, son hennar

To kjerringar med kornsekker

Aslak, ein smed

Bryllaupsgjester

Kjøkemeister

Spelemann

Eit par innflyttarar

Solveig og vesle Helga, døtrene deira

Bonden på Heggstad

Ingrid, dotter hans

Brudgomen og foreldra hans

Tre seterjenter

Ei grønkledd kvinne

Dovregubben

Eit hofftroll

Trolljomfruer

Trollungar

Eit par hekser

Tomtegubbar

Nissar

Haugfolk

Ein stygg unge

Ei røyst i mørkret

Fugleskrik

Kari, ei husmannskone

Master Cotton

Monsieur Ballon

Dei herrar v. Eberkopf og Trumpeterstråle

 Reisande herrar

Ein tjuv og ein helar

Anitra, dotter til beduinhovdingen

Arabarar

Slavinner

Dansande jenter

Memnostøtta (syngjande)

Sfinksen ved Gizeh (stum person)

Begriffenfeldt, professor, dr. phil., forstandar for dårekista

i Kairo

Huhu, ein målstrevar frå Malebarkysten

Hussein, ein austerlandsk minister

Ein fellah med ein kongemumie

Fleire dårekistemedlemer og vaktarane deira

Ein norsk kaptein og mannskapet hans

Ein framand passasjer

Ein prest

Eit likfølgje

Ein lensmann

Ein knappestøypar

Ein mager person

Handlinga byrjar først på attenhundretalet og sluttar rundt 1867 og går føre seg dels i Gudbrandsdalen og på høgfjellet deromkring, dels på kysten av Marokko, dels i ørkenen i Sahara, i dårekista i Kairo, på havet og så vidare.


 FØRSTE HANDLING

1. bilde

Ei li med lauvtre nær garden til Åse. Ei elv fossar nedover. Eit gammalt kvernhus på den andre sida. Heit sommardag.

Peer Gynt, ein sterkbygd gut i tjueåra, kjem nedover stigen. Åse, mora, lita og fin, følgjer etter. Ho er sint og kjeftar.

ÅSE

Peer, no lyg du!

PEER GYNT

utan å stanse.

Nei, eg gjer ei!

ÅSE

Men så bann på det er sant!

PEER GYNT

Kvifor banne?

ÅSE

 Tvi, du torer ikkje!

Alt i hop er tøv og tant!

PEER GYNT

står.

Det er sant kvart evig ord!

ÅSE

framfor han.

Og du skjemmest ikkje for di mor!

Først så spring du brått til fjells

månadsvis i travle onna,

for å veide rein på fonna,

kjem så heim med riven pels,

utan børse! utan vilt –

og til slutt med frekkskaps sinn

prøver du å få meg bilt

inn det verste skyttarspinn!

Men kvar trefte du den bukken?

PEER GYNT

Vest ved Gjendin.

ÅSE

ler spotsk.

Riktig, ja!

PEER GYNT

Kvasse vinden bar ifrå,

bak eit oreholt ein stad

han i skaresnøen grov

 etter lav –

ÅSE

som før.

Ja riktig, ja!

PEER GYNT

Eg heldt pusten, stod og lytta,

høyrde skraping frå ein hov,

såg det eine hornets grein på grein –

varsamt – stein for stein –

fram på buken eg meg flytta.

Gøymd i røysa opp eg glytta –

for ein bukk, så blank og feit,

såg du aldri, det eg veit.

ÅSE

Nei bevares vel!

PEER GYNT

Det small!

Bukken stupte bums i bakken.

Men i same stund han fall

sat eg skrevs på bukkeryggen,

greip han i det venstre øyret,

skulle til å kniven køyre

bakom skolten inn i nakken,

hei! då skreik han vilt den styggen,

stod med eitt på alle fire,

slo meg med eit akterkast

ut av neven kniv og slire,

 skrudde meg om lenda fast,

pressa horna imot leggen,

klemde meg med tonga lang,

og så sette han på sprang

beint framover Gjendin-eggen!

ÅSE

ufrivillig.

Jesu namn då –

PEER GYNT

Har du sett den,

Gjendin-eggen, nokon gong?

Den er halve mila lang,

kvass bortover som ein ljå.

Utfor brear, skred og lier,

rakt nedover urer grå,

kan ein sjå til begge sider

lukt i vatna, botnlaust djupe –

svarte, tunge, meir enn trettenhundre

alen nedfor stupet.

Langsmed eggen han og eg

skar oss gjennom vêret veg.

Aldri reid eg slik ein hest!

Midt imot der vi fór fram

gneistra sola som til fest!

Brune ørneryggers fart

i det vide svimle gapet

midtvegs mellom oss og vatna nede der –

og til fnugg dei vart.

Isflak brast og braut mot strender,

 dønnet lét seg ikkje høyre,

berre kvervelens vette hengde

seg i dans, dei song, blei slengde

rundt i ring for syn og øyre.

ÅSE

svimmel.

Å, Gud trøyste meg!

PEER GYNT

Brått ein stad,

på eit rådlaust bråbratt sva,

fór det opp ein rypestegg,

kloss framføre bukkens legg –

flaksa, kakla, skremd i veg

frå knatten der han gøymde seg.

Bukken snudde halvt omkring,

sette med ein himmelsk sving

ut i djupet med oss begge to!

Åse vaklar og grip etter ei trestamme.

Bak oss svarte berget stod,

under oss eit avgrunnssluk!

Først vi kløyvde lag av tåke,

kløyvde så ein stakkars måke,

som igjennom lufta vikande

spreiddest rundtom fjørlaus, skrikande –

ned fór toget, ned og ned –

midt der nede glitra det

kvitt som av ein reinsdyrsbuk –

Mor, det var vårt eige bilde –

der igjennom fjellsjøstille

 opp mot vatnets skorpe kom det pilande

med den same ville fart som vi fór ilande.

ÅSE

gispar etter luft.

Peer! Gud fri meg! Sei det snart!

PEER GYNT

Bukk frå lufta, bukk frå botnen,

braut i saman for å stridast!

Skummet klaska vidt og vidast –

ja der låg vi då og plaska –

langt om lenge, du, vi såg

vi var inne i ein våg –

bukken sumde, eg hang bak han –

eg drog heim.

ÅSE

Men bukken, du?

PEER GYNT

Å, han går der vel enno, får ein tru.

Knipsar i fingrane, svingar seg på hælen.

Kan du finne han, så ta han.

ÅSE

Ikkje har du brote nakke?

Ikkje eingong begge lår?

Ikkje brote ryggen din?

Herren vil eg prise, takke –

takk for hjelp til guten min –

 og at buksa hans er sund

skal eg ikkje seie noko på i slik ei stund,

når ein tenkjer på kva gale

som kunne hendt i slikt eit sprang –

Stansar brått, ser på han med open munn og store

auge, ho finn ikkje lenger ord, endeleg seier ho:

Å, din fandens reglesmed,

kross og kross og pass di tunge!

Remsa som du no kjem med

hugsar eg at eg har kjent

sidan eg var liten unge.

Gudbrand Glense har det hendt,

ikkje deg, du –

PEER GYNT

Meg som han.

Slikt kan meir enn ein gong hende.

ÅSE

sint.

Løgna kan ein endevende,

stase opp med brask og bram,

kle ho opp i nygjord ham,

slik at ingen lenger kan

magre skrotten hennar kjenne.

Det er det som du har gjort,

laga alt så vilt og stort –

jugla ut med ørnerygg –

jammen er du stygg

som lyg likt og ulikt vekk,

skrønar fram slik mållaus skrekk

 at ein ikkje kjennest ved til sist

det ein alltid har høyrt og visst!

PEER GYNT

Om ein annan snakka slik

skulle helselaus eg slå han!

ÅSE

gråtande.

Å, Gud låg eg berre lik,

berre sov i svarte jorda!

Bøn og gråt bit ikkje på han –

Peer, du skulle spart deg orda!

PEER GYNT

Kjære, vakre, vesle mor,

du har rett i kvart eit ord –

ver no blid og glad –

ÅSE

Tei still!

Kan eg gledast når eg vil,

eg, som har slikt svin til son?

Må det ikkje bittert krenkje

meg, ei stakkars maktlaus enkje

støtt til løn få skam og hån?

Græt igjen.

Kva er att i slekta vår

frå din farfars velmaktsår?

Kvar er skjeppene med mynt

etter gamle Rasmus Gynt?

 Far din gav dei føter, han,

øydde dei så glatt som sand,

kjøpte jord i alle sokner,

førte i forgylte vogner,

kvar er det som gjekk til spille

ved det store vintergildet

då kvar gjesten klaska sitt glas

rett i veggen så det gjekk i knas?

PEER GYNT

Kvar er snøen frå i fjor?

ÅSE

Du skal teie for di mor!

Sjå til gards! Kvart glas er ute.

Gamle klutar i kvar rute.

Velt ligg skigard, led og grind,

buskap står for vêr og vind,

eng og åker ligg der brakk,

kvar ein månad blir eg panta –

PEER GYNT

Tei så med ditt kjerringsnakk!

Ofte nok har lykka skranta

og med eitt så vann ho alt!

ÅSE

Der ho voks er strøydd med salt,

kross, men du er storkar, venn,

kåt og kry som den gong no igjen –

like flink som den dag presten

 spurde deg om døypenamn,

han, som kom frå Københamn,

banna på så gjæv ein kar

ikkje eingong prinsen var –

og far din gav han hesten

med slede til som takk

for det venesæle snakk.

Hå, ja då var allting gildt!

Prost, kaptein og heile resten

var der dagleg, åt og drakk,

fylte seg – dei nesten sprakk!

Men i nauda får ein kjenne nesten –

her blei folketomt og stilt

same dag som «Jon med skreppa»

drog i veg med kramkar-skreppa.

Tørkar auga med forkleet.

Å, du er jo sterk og stor,

skulle vore stav og støtte

for di gamle skrale mor –

tenk om du for garden sytte,

verja slumpen av din arv –

Græt igjen.

Å, Gud hjelpe meg for nytte

eg har hatt av deg, din skarv.

Heime ligg du støtt i grua,

rotar rundt i kol og glør,

jenter skremmer du på dør,

bygdefolk or gildestua,

gir meg spott på alle kantar,

slåst med soknas verste fantar –

 PEER GYNT

går frå henne.

La meg vere.

ÅSE.

følgjer etter.

Kan du nekte

du var fremste mann i laget

i det store slaget

som no nyleg stod på Lundar

der de slost som ville hundar?

Var det ikkje du som knekte

armen på han Aslak smed –

eller i det minste brekte

fingeren or led?

PEER GYNT

Kven har fylt deg med slikt preik?

ÅSE

hissig.

Husmannskona høyrde hyl!

PEER GYNT

gnid olbogen.

Ja, men det var eg som skreik.

ÅSE

Du?

PEER GYNT

 Ja mor, for eg fekk pryl.

ÅSE

Kva for noko?

PEER GYNT

Han er sprek.

ÅSE

Kven er sprek?

PEER GYNT

Han, Aslak, veit eg.

ÅSE

Tvi og tvi, no må eg spytte!

Slik ei slarvete fyllebytte,

slik ein ranglar, full av fukt,

slik ein drankar gir deg tukt!

Græt igjen.

Mykje skam og spott leid eg,

men at dette skulle skje,

det vil aldri gi meg fred.

La han vere sprek og kveik,

må du difor vere veik?

PEER GYNT

Om eg hamrar eller hamrast

like fullt så skal det jamrast.

Ler.

Trøyst deg, mor –

 ÅSE

Kva? Har du loge

no igjen?

PEER GYNT

Ja, denne gong –

Tørk no gråten snilt or auga –

Knyter den venstre handa.

Sjå, med denne knipetong

heldt eg heile han i boge,

høgre neven var mi slegge –

ÅSE

Å, din slagbror! Du vil legge

meg i grava med di ferd!

PEER GYNT

Nei då, du er betre verd,

tjue tusen gonger betre!

Vesle, stygge, snille mor,

du kan lite på mitt ord,

heile bygda skal deg ære,

berre vent til eg får gjort

noko, noko veldig stort!

ÅSE

blæs.

Du!

PEER GYNT

 Kven veit kva ein kan møte!

ÅSE

Gjev du berre blei så klok

at du eingong kunne bøte

flenga i di eiga brok!

PEER GYNT

hissig.

Vent, eg skal bli konge, keisar!

ÅSE

Å, Gud trøyste meg, no deisar

siste rest av vitet òg!

PEER GYNT

Jau, eg skal! Ver tolmodig og sjå!

ÅSE

Ja, vere tolmodig – så blir du prins, så sant,

ikkje skal du vere fant –

PEER GYNT

Du skal sjå, mor!

ÅSE

Å, tei still!

Galen er du, vrang og vill!

Nå, det er forresten sant,

noko var det vel blitt av deg,

om du ikkje dagleg gav deg

 til med løgn og tøv og tant.

Heggstad-jenta var der ho –

lett du kunne vunne spelet

om du hadde betre to.

PEER GYNT

Trur du?

ÅSE

Gamlingen har ikkje krefter

til å stå sitt barn imot.

Han var strid og sta,

nekta same korleis Ingrid bad –

men der ho går – fot for fot –

stavrar gubben hissig etter.

Byrjar å gråte igjen.

Å, min Peer, ei grunnrik jente,

odelsjente! tenk deg til,

ville du, så fekk eg sjå

deg stå som brudgom staut og gild,

du som svart og i filler her må gå!

PEER GYNT

brått.

Kom, så skal vi ja-ord hente!

ÅSE

Kvar?

PEER GYNT

På Heggstad!

ÅSE

 Stakkars deg,

friarvegen er no stengd!

PEER GYNT

Kvifor det?

ÅSE

Å, eg græt og sukkar!

Tapt er stunda, tapt er hellet.

PEER GYNT

Nå?

ÅSE

hulkande.

Medan du der vest i fjellet

gjennom lufta reid på bukkar

har Mads Moen festa jenta.

PEER GYNT

Kva? Det kvinnfolk-skremsel. Han!

ÅSE

Ja, ho tek han no til mann.

PEER GYNT

Vent no då,

til eg får spent ein hest for kjerra –

Vil gå.

ÅSE

 Spar deg styr og stell,

bryllaupet skal stå i morgon.

PEER GYNT

Pytt, eg kjem jo dit i kveld!

ÅSE

Tvi deg, vil du auke sorga

med eit lass av kvar manns spott?

PEER GYNT

Trøyst deg. Alt skal gå godt.

Skrik og ler på ein gong.

Hei sann mor! vi sparer kjerra,

det tek tid å hente merra.

Løftar henne i vêret.

ÅSE

Slepp meg!

PEER GYNT

Nei, på mine armar

ber eg deg til bryllaupsgarden!

Vader ut i elva.

ÅSE

Hjelp! Vårherre, du forbarmar,

hjelp meg no! Vi druknar! Er du galen –

 PEER GYNT

Eg er alen

til ein gjævare død –

ÅSE

Ja visst,

du blir sakte hengd til sist.

Ruskar han i håret.

Å, ditt udyr!

PEER GYNT

Hald no fred,

det er glatt og sleipt å gå.

ÅSE

Esel!

PEER GYNT

Ja bruk berre munnen då,

for det skadar ingen mann –

Så, no blir det brattare –

ÅSE

Ikkje slepp!

PEER GYNT

Hei sann, hopp!

Vi skal leike Peer og bukken.

Galopperande.

Eg er bukken, du er Peer.

 ÅSE

Å eg veit ei kva eg ser!

PEER GYNT

Ser du, no er vi ved land.

Vader i land.

Gi så bukken pent ein kyss,

det får vere takk for skyss.

ÅSE

slår han på øyret.

Det er takk for skyssen!

PEER GYNT

Au!

Betalinga var snau!

ÅSE

Slepp meg!

PEER GYNT

Først til bryllaupsgarden.

Ver min talsmann. Du er vis,

snakk med han, den gamle dåren,

sei Mads Moen er ein fis.

ÅSE

Slepp!

PEER GYNT

Og sei han så til sist,

 kva Peer Gynt er, sant og visst.

ÅSE

Ja, det kan du banne på.

Du skal vakkert skotsmål få.

Skildrast skal du for og akter,

alle dine fandens fakter

skal eg nemne greitt og grant –

PEER GYNT

Så?

ÅSE

sparkar i sinne.

Eg skal ikkje late munnen

før den gamle hissar hunden

på deg som du var ein fant.

PEER GYNT

Hm, då får eg gå åleine.

ÅSE

Ja, men eg kjem etter!

PEER GYNT

Snille mor, men har du krefter?

ÅSE

Ikkje det? Eg er så sint

at eg kunne knuse steinar!

Hå, eg kunne ete flint!

 Slepp meg!

PEER GYNT

Hald no fred!

ÅSE

Nei då! Eg vil vere med!

Dei skal vite kven du er!

PEER GYNT

Nei, du får nok vente her.

ÅSE

Aldri! Ta meg med, din krake!

PEER GYNT

Du får ikkje lov.

ÅSE

Kva vil du gjere?

PEER GYNT

Setje deg på kvernhustaket.

Set henne opp der. Åse skrik.

ÅSE

Løft meg ned!

PEER GYNT

Ja, no skal du høyre –

 ÅSE

Toskeskap!

PEER GYNT

Snille mor, eg ber –

ÅSE

kastar ei torv etter han.

Løft meg ned på timen, Peer!

PEER GYNT

Torde eg, så jammen at eg ville!

Nærare.

Hugs no på å sitje stille.

Ikkje spark og spenn med føtene,

ikkje riv og rusk i røtene,

elles kan det gå deg ille,

du kan ramle ned.

ÅSE

Ditt beist!

PEER GYNT

Ikkje sprell!

ÅSE

Gjev du bles

som ein byting ut or verda!

PEER GYNT

Fy då, mor!

 ÅSE

Tvi!

PEER GYNT

Gi meg heller gode ønske på ferda.

Vil du? Kva?

ÅSE

Eg vil deg denge

sjølv om du er nokså stor!

PEER GYNT

Ja, far vel då kjære mor!

Ver tolmodig, eg blir ikkje lenge.

Går, men snur seg, løftar fingrane formanande.

Hugs no på og ikkje sprell!

Går.

ÅSE

Peer! Gud hjelpe meg no går han!

Bukkesprengar! Løgnhals! Hei,

vil du høyre! Nei, der skrår han

over jordet –

Skrikande.

Hjelp! Eg svimlar!

To kjerringar med sekk på ryggen kjem nedover til

kverna.

FØRSTE KJERRING

Kross, kven skrik?

 ÅSE

Det er eg!

ANDRE KJERRING

Åse! Sjå, så høgt og fritt!

ÅSE

Dette skal nok hjelpe litt,

snart, Gud hjelpe meg, eg himlar!

FØRSTE KJERRING

Signe reisa!

ÅSE

Hent ein stige,

eg vil ned. Den fandens Peer –

ANDRE KJERRING

Son din, å?

ÅSE

No kan de seie

de har sett kva han finn på.

FØRSTE KJERRING

Vi skal vitne.

ÅSE

Hjelp meg berre,

eg vil rett til Heggstad fare, ikkje verre –

 ANDRE KJERRING

Er han der?

FØRSTE KJERRING

Så einkvan kan deg hemne,

smeden han kjem òg til stemnet.

ÅSE

vrid hendene.

Å, Gud trøyste meg for gut,

til sist dei livet hans dreg ut!

FØRSTE KJERRING

Å, om den lagnad er det altfor mykje klaga,

trøyst deg med det er slik laga.

ANDRE KJERRING

Ho er heilt frå sans og vit!

Ropar oppover:

Eivind, Anders! Hei, kom hit!

EI MANNSRØYST

Kva er det som skjer?

ANDRE KJERRING

Peer Gynt har løfta mor si

opp på kvernhustaket!

